
					ఈ పుట అచ్చుదిద్దబడ్డది

నడుమనె మూఁడుబాణంబుల దాని - మిడుగురు ల్మంటలు మింటఁ బెల్లెగయ

ధరణిపైఁ బడనేసెఁ దరుచరు లార్వ - ధరణీశుననుజుండు దశకంఠుఁ డంత

కడు నల్గి మయునిచేఁ గన్నయాశక్తి - వడి విభీషణుమీఁద వైవ నంకింప

శరణాగతత్రాణసద్ధర్మపరులు - శరణాగతులచావు సైతురే యనుచు

దనుజేశుతమ్మునిఁ దనవెన్కఁ దిగిచి - కొని రాముతమ్ముఁడు క్రూరబాణములు




రావణునిశక్తిచే లక్ష్మణుఁడు మూర్ఛిల్లుట


పరఁగించె నప్పుడు పంక్తికంధరుఁడు - "బిరుదవై వచ్చి విభీషణు వెనుక6380

నిడుకొంటి లక్ష్మణ! యీశక్తిహతికిఁ - గడిమిమై నోర్తువు గా” కంచుఁ బలికి

ప్రళయకాలాదివ్యపరివేషఘోర - వలయమై దీపింప వడిఁ ద్రిప్పి వైచె;

నది కింకిణీఘంటికానేకరవము - లొదవంగ మ్రోయుచు నుదధులు గలఁగ

వడిఁ గులాచలములు వడకాడ దిశలు - బెడఁక దివాకరబింబంబు గదలఁ

బిడుగులు దొరఁగంగఁ బృథివి గంపింప - నుడుపథం బవియంగ నుడుపంక్తి చెదర

మిడుగురు లెగయంగ మింటఁ బెన్మంట - లడరంగ శేషజిహ్వాకార మగుచు

రయమునఁ బఱతెంచి రాముఁ డాలోక - భయదసాధనముచేఁ బ్రాణభయంబు

సమకొనకుండెడు సౌమిత్రి కనఁగ - నమరులు మింట నాహాకృతు ల్సేయ

నెడనెడఁ బయినేయు నిషుపంక్తి జడిని - వడిమీఱఁగా వచ్చి వక్షంబునందు

భీకరఘనశక్తి పెల్లుగా గాడ - రాకుమారుఁడు దూలి రణభూమి వ్రాలెఁ;
6390

గాలావసానంబు గదియఁ బెం పేది - కూలుమహామేరుకుధరంబుపగిది

ధరణిపైఁ బడియున్న తమ్మునిఁ జూచి - దరికొన్న శోకాగ్ని దనచిత్త మెరియఁ

గనుగవ బాష్పము ల్గ్రమ్మి పై నిగుడ - దనుజేశుపటుబాణతతులు గైకొనక

పృథుతరవక్షంబు పెల్లుగాఁ గూడి - పృథివిగూడినయట్టి భీకరశక్తిఁ

బఱతెంచి వానరపతు లెల్లఁ గూడి - పెఱుకఁజాలకయున్నఁ బెఱికిపోవైచి

యర్కజానిలసుతు లాదిగాఁ గలుగు - మర్క టేశులఁ జూచి మనుజేశుఁ డనియె.

"శౌర్యంబు సలిపెడి సమయంబు గాని - కార్యంబు లడఁచు శోకపువేళ గాదు

ఘనులార! మీరు లక్ష్మణుఁ గాచికొనుఁడు - వినుఁడు నాపలికెడు వీరప్రతిజ్ఞ;

వెనుకకు రాజ్యంబు విడుచుట బంధు - జనులఁ బాయుట వనస్థలులఁ గ్రుమ్మరుట

బాణబాణాసనపాణినై యుండి - ప్రాణంబు దానైన పత్నిఁ గోల్పడుట
6400

కడిఁది మాయావిరాక్షసులతో ననికిఁ - దొడరుట మొదలైన దుఃఖంబు లెల్ల

ఘోరాజిలోఁ బాపుకొనువాఁడ నేను - దారుణకర్ము నీదశకంఠుఁ దునిమి

సమరోర్వి నీతనిఁ జంపెడికొఱకు - నమితవిక్రముఁ డైన యావాలిఁ గూల్చి

కపిసేనకై దినకరతనూభవుని - గపిరాజ్యపట్టంబు గట్టితిఁ బ్రీతిఁ;

జండతరగ్రాహసంకులం బగుచు - నొండొండ మిన్నందు నూర్పులు గలిగి

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 29 ఫిబ్రవరి 2024న 04:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

